
АДДАНЫ СЫН СВАЁЙ 
РАДЗІМЫ

Мельнік Міхась Іванавіч нара-
дзіўся на Магілёўшчыне (вёска Май-
сеевічы Асіповіцкага раёна), але вось 
ужо 45 гадоў яго жыццё, працоўная і 
грамадская дзейнасць, літаратурная 
творчасць цесна звязаны з Лідчынай. 
Ён у 1973 годзе ажаніўся са сваёй 
аднакурсніцай Святланай з вёскі 
Панямонцы Лідскага раёна, працаваў 
намеснікам дырэктара па выхаваўчай 
рабоце Красноўскай СШ, затым – 
намеснікам дырэктара па вучэбнай 
рабоце Голдаўскай СШ, вызваленым 
старшынёй прафсаюзнага камітэта 
Лідскага сярэдняга прафесійна-
тэхнічнага вучылішча №55 механіза-
цыі меліярацыйных работ, выкладчы-
кам беларускай мовы і літаратуры 

Лідскага каледжа, а таксама нагля-
дальнікам і вартаўніком ў Лідскім 
гісторыка-мастацкім музеі. У гора-
дзе Лідзе ён жыве і творыць ужо 40 
гадоў. Выдаў зборнікі вершаў «Скры-
жаванне», «Лодка жыцця», анталог-
ію твораў лідскіх літаратараў пра 
беларускую мову «Шануйце роднае 
слова!» – зборнік, якому няма аналагаў 
ні ў адным другім горадзе краіны 
(акрамя Мінска). М.Мельнік з'яўляец-
ца ўкладальнікам і галоўным рэдакта-
рам гэтага выдання. Таксама выдаў 
інфармацыйны фотаальбом (сумесна 
з Леанідам Віннікам) пра вядомых 
людзей Лідчыны канца ХХ – пачатку 
ХХІ стагоддзя «Время и судьбы», 
склаў буклет «70. Владимир Мельни-
ков» пра таленавітага лідскага мас-
така.

Малой радзіме ён прысвяціў 
такія вершы, як «Горад Ліда», «Любі-
май Лідзе», «Панямонцы», «Карыт-
ніца», «Дзітва», «Люблю прынёман-
скія сцежкі», «Лідскі шлях Скарыны», 
«Майсеевічы», «Разам з Валянцінам 
Таўлаем», «Незабыўнае» і інш.

З'яўляецца галоўным арганіза-
тарам пабудовы ў горадзе Лідзе 
помніка вялікаму першадрукару і 
асветніку Францыску Скарыну (ад-
крыццё адбылося 25 ліпеня 1993 года, 
скульптар – Валяр'ян Янушкевіч). 
Шмат намаганняў уклаў у стварэнні 
літаратурнага аддзела (Дома паэта 
Валянціна Таўлая) Лідскага гісторы-
ка-мастацкага музея, будучы кіраў-
ніком літаратурнага аб'яднання 
«Суквецце» пры рэдакцыі «Лідскай 
газеты». І з 2010 года пасяджэнні 
літаб'яднання, сустрэчы з вядомымі 

паэтамі і празаікамі, прэзентацыі 
чарговых кніг лідскіх аўтараў, мінскіх 
і гродзенскіх пісьменнікаў, розныя 
літаратурна-мастацкія мерапрыем-
ствы праходзяць у памяшканні літа-
ратурнага аддзела музея. Многа 
разнастайных матэрыялаў пра сваю 
ўласную творчасць, а таксама пра 
творчасць В.Бачарова, Л.Вінніка, 
Ул.Клімовіча, Д.Бічэль, Цёткі (Алаізы 
Пашкевіч), В.Таўлая, Я.Купалы і 
іншых пісьменнікаў Міхась Іванавіч 
Мельнік з асабістага архіва перадаў у 
фонд музея.

З а р а з  М . Мел ь н і к  п р ы м а е 
актыўны ўдзел у рабоце літаратурна-
га аб'яднання «Суквецце», а таксама ў 
розных мерапрыемствах, якія пра-
водзіць гісторыка-мастацкі музей і 
яго літаратурны аддзел.

У пэўны час народны ансамбль 
«Лідчанка» выконваў песні на словы 
М.Мельніка «Люблю прынёманскія 
сцежкі», «Дзітва». І зараз некаторыя 
лідскія выканаўцы спяваюць песні на 
словы М.Мельніка.

І вось выдадзена Лідскай дру-
карняй чарговая кніга паэзіі пад 
назвай «З табою», гэта значыць, з 
Беларуссю, з малой радзімай, з прынё-
манскім краем, з Лідай, з Францыскам 
Скарынам, з Валянцінам Таўлаем, з 
любімай жанчынай, са сваімі дзецьмі, 
унукамі і праўнукам, з сябрамі і з 
зацікаўленымі чытачамі…

Новы зборнік вершаў Міхася 
Мельніка – гэта кніга інтымнай 
лірыкі паэта, яго шчырая споведзь 
перад бацькаўшчынай. У вершаваных 
творах аўтар па-мастацку выяўляе 
духоўны свет сучасніка, яго маральнае 

аблічча. У кнізе ёсць вершы, поўныя 
ўзрушанага роздуму аб тым, што 
ўбачана і перажыта, яны вызначаюц-
ца непасрэднасцю і задушэўнасцю. 

Алесь Хітрун, 
кіраўнік літаратурнага аб'яднання 
«Суквецце» пры рэдакцыі «Лідскай 

газеты», навуковы супрацоўнік 
літаратурнага аддзела Лідскага 

гісторыка-мастацкага музея.

ПРЫЗНАННЕ ПАЭЗІІ

Ты мяне заваражыла
ды натхненнем закружыла,
і табе адной клянуся,
што з табой не развядуся.
А душа мая бы ў раю,
бо цябе люблю-кахаю.
Сэрца маё на Парнасе – 
я скачу ўжо на Пегасе.
Цёпла з табой, прызнаюся,
да цябе здаўна хінуся…
Я знайшоў сваю каханку,
з кім не спіцца мне да ранку.
Дай жа, Божа, яшчэ сілы
не згубіць твой вобраз мілы…
Няма выйсця мне да скону
з твайго светлага палону.

ЗАПАВЕТ

Калі ідзеш цярністым шляхам,
дзе вязнуць ногі па калені,
тады ў бадзёрыстым імкненні
скідаеш цяжкасць адным махам.
А жыць так радасна і чыста,
калі ўсвядоміў сваю мэту,
калі адданы запавету:
у жыцці быць вечным аптымістам!

ЛІДСКІ ШЛЯХ СКАРЫНЫ

Едучы з Полацка ў Кракаў
Веды ў навуках набыць,
Спыніўся ля Лідскага замка
Скарына душой адпачыць…
Гэтым жа шляхам вяртаўся
Ён з Прагі ў ліцвінскую Вільню,
Дзе справай друкарскай заняўся,
Каб кнігай уславіць краіну.
Ягонае Слова лунае
Сёння ў вялікім Сусвеце,
Мудрым святлом яно ззяе
Дзедам, бацькам і дзецям.
Высіцца ў горадзе Лідзе
Помнік Скарыну выбітнаму.
Здаецца, што раптам сыдзе
Францыск з пастамента гранітнага,
Выйдзе да люду з парадай
Кнігі чытаць пажыццёва,
Каб родная мова на радасць
Нам свет адкрывала новы.

З ТАБОЮ 
Маёй жонцы Святлане

Я думаю аб тым, што будзе заўтра,
Чаго не дарабіў, чаго не дасягнуў…
Я думаю аб тым, ці ж было варта
Кахаць цябе 
                         ўсё жыццё адну.

І што б там ні было: ці сваркі, ці няўдачы,
Ці шэраг неапраўданых падзей, – 
Ды ўсёй душой сваёй і з пачуццём гарачым
З табою жыў, заўжды 
                         не трацячы надзей.

І зараз, праз дзясяткі год пражытых,
Пра многае шкадую, што было...
Ды толькі я хачу, каб з вернасцю адкрытай
Да скону дзён 
                          жыло ўзаемнасці цяпло.

ЛЮБІМАЙ ЛІДЗЕ 

Шаноўная Ліда, тваім узростам
Я ў захапленні па праву… 
Колісь жыла ты нялёгка, няпроста, 
Зведала войнаў нямала.
Князь Гедымін узвёў дзіўны замак, 
Каб ганарыліся слаўным мінулым, 
Наканаваў нам да волі напрамак, 
Каб пра наш горад у свеце пачулі. 
Вяла барацьбу ты з татарскiм нашэсцем, 
3 тэўтонаўскiмi крыжакамi 
I шведаў грамiла, змагалася з немцам 
Ды з прышлых французаў палкамi. 
Мужна з фашыстамi ты ваявала – 
Давала адпор сакрушальны... 
Перамагла ўсе нягоды, навалы, 
Стала на шлях уладарны. 
Вялікі Скарына пакінуў свой след, 
Як ехаў праз Ліду ў Кракаў; 
Адам Міцкевіч – наш слынны паэт – 
Пасеяў тут мноства знакаў. 

Янка Купала бываў тут таксама,
Як выбіраўся ў дэпутаты... 
Шмат каго яшчэ Ліда звязала 
Лёсам навечна і славай крылатай…
Любімая Ліда, мяне ты натхняеш, 
Прывабліваеш прыгажосцю, 
3 прыстойнай гасціннасцю ўсіх 
                                                сустракаеш, 
Песнямі цешыш і весялосцю. 
I мы, лідзяне, заўжды не забудзем 
Здзяйсненні продкаў далёкіх і блізкіх, – 
За іх светлы розум, за талент і мудрасць 
3 падзякай схіляем галовы нізка. 

***

Я нічога не баюся,
апроч ценю, 
які цягнецца за мною
без сумлення.
Я нічога не баюся,
апроч здрады,
што мяне так зневажае,
быццам хабар.
Я нічога не баюся, 
апроч смерці,
што падкрадваецца хціва,
як нашэсце…
А ты ж будзь непадуладны
ўсім заганам
ды жыві сабе па-божы,
апантана.

НАДЗЕЯ

Я так чакаю светлага прыходу
падзей і розных дзіваў-з'яў,
я так чакаю зменаў і прыгодаў,
каб свет мяне з прыязнасцю прыняў.
Жыць хочацца прыстойна і дастойна,
ды не заўсёды роўна ўсё бывае,
але, на маё шчасце, неадольна
надзея ні на міг не пакідае…

ГОНАР
Праўнуку Герману

 
Жыву, не наракаючы на лёс,
хоць у жыцці было не ўсё так гладка,
у беднасці, без бацькі змалку рос,
ды ўсё ж трымала ў будучыню кладка.
Ішоў наперад з верай і надзеяй,
ішоў, не баючыся бездарожжаў,
перамагаючы нападкі ліхадзеяў,
каб шлях жыццёвы хоць на міг 

прадоўжыць.
Сваіх дяцей аддана гадаваў,
унукаў песціў ды вучыў маліцца,
а зараз праўнука ўжо прычакаў,
якім, упэўнены, мы будзем ганарыцца.
Дай, Божа, міру ў гэтым свеце палкім,
дай, Божа, сонечнага існавання,
каб у вяках не зведалі нашчадкі
ні войнаў, ні галечы, ні рыданняў…

УПЭЎНЕНАСЦЬ 

Я ўпэўнены:
надыдзе час такі,
калі людская існасць
пераможа
ўсе заганы нашы і грахі,
што душы чалавечыя
трывожыць.
Я ўпэўненны: 
надыдзе час такі,
калі мы будзем,
урэшце, «людзьмі звацца»,
калі ўсё ж наступныя вякі
пазбавяцца
смяротных радыяцый.
Я ўпэўнены:
надыдзе час такі,
калі нашчадкі з гонарам прамовяць:
– Вялікі дзякуй продкам,
ад якіх перадаліся
       Мір, Жыццё і Мова!

***

Як я жыў без цябе на зямлі,
без жаночай тваёй цеплыні,
без вачэй, што натхненне далі,
без усмешкі тваёй шматзначнай?..
Ты – выток маёй дабрыні,
ты – прычына слязіны ўдзячнай!

БЯРОЗА
 
Босая, проставалосая
ля дарогі
стаіць бяроза.
Вымываецца
дожджыкам раннім,
выціраецца ветрыкам,
прыхарошваецца,
прыбіраецца,
усё глядзіць
               і глядзіць
на дарогу...
Дзе ж ты,
рыцар яе сінявокі?
Падзялі 
на дваіх
боль-трывогу.

СТЭЛА

Прамое, роўнае шасэ.
Машыны ўсё ляцяць, як стрэлы.
На прыдарожнай паласе
някідкая на выгляд стэла.
І вывела чыясь рука
радкі, што многае змясцілі:
«Байцы гвардзейскага палка
тут ворага спынілі».

ПАЖАДАННЕ 
 
Усміхайцеся, людзі, часцей,
усміхайцеся светла, бясконца…
Не губляйце высокіх надзей – 
і засвецяць яны, нібы сонца.
Ахвяруйце парывы душы – 
краю роднаму шчырыя песні,
а нашчадкам у мірнай цішы – 
летуценні – як плёну прадвеснік.
Станьце шчодрымі сэрцам сваім
без пахвал для сябе і выгоды
і дзяліцеся ўсім дарагім…
Ды жывіце з любоўю і згодай.
Да прыроды вы будзьце бліжэй – 
няхай радуе ў небе вясёлка…
І гарэць будзе як найдаўжэй
шчасця вашага ясная зорка!

***
Аб мінулым 
                     я тужыць не буду,
аб мінулым
                     шкадаваць не стану,
у мяне, 
                     як ва ўсіх жывучых,
ёсць на заўтра ўласныя правы.

Я сваім асабістым лёсам
уплятаюся 
                   ў лёс планеты
ды кідаю 
                   ў няспетыя песні
свае 
                   цёплыя простыя словы.
Я хацеў бы 
                     застацца 
                                      такім жа, 
тым жа юным, 
                     упартым, 
                                        пяшчотным,

што ўвайшоў калісьці з дзяцінства
у дарослую жорсткасць дня.
І каб зноўку 
                      сёння 
                                  і заўтра
ўвесь час былі толькі побач
людзі гонару, 
                          людзі слова,
да якіх прывязаўся я.

НЕЗАБЫЎНАЕ

Я сумую па вас, Асіповічы, –
Любы горад майго дзяцінства.
Пастаянна «папуткі» ловячы,
З вёскі ездзіў сюды па гасцінцы…

Грузавое таксі дастаўляла
Нас, вяскоўцаў, у райцэнтр па пакупкі:
Крупы розныя мама купляла,
Хто камсу браў, а нехта – і булкі…

Для мяне ж дарагім пачастункам
Абаранкі былі. Яшчэ сушачкі.
А таксама смачнейшым ласункам –
Ледзянцы і цукеркі-«падушачкі»…

Гараджанам на продаж вазілі
Самагонку ды іншае шмат што,
Бо ў калгасе грашмі не плацілі –
І таму так сялянства жыло…

Не забуду ніколі былое,
Калі я гадаваўся ў беднасці.
У душы яно вечна жывое,
Надае мне і болю, і светласці…

ЗАХАПЛЕННЕ
 
Белы снег.
Белы свет...
Свецяцца бярозы.
Чуцен смех.
Санны след.
Не стрымаю слёзы.
Думак рой...
Неспакой
на душы, на сэрцы:
сустракаюць чарадой
чарадзеі, чэрці...
Прытаюся –
не грэх! –
казка прад вачамі...
Не рашуся
белы снег
патаптаць нагамі.

БЕЛАРУСІ
 
Многа розных краін на прасторнай 

планеце,
Дзе дасталася месца пад сонцам усім.
Сярод іх Беларусь яснай зоркаю свеціць,
Услаўляе народ свой з глыбокіх даўнін.
 
Праз стагоддзі-вякі яна ўпэўнена крочыць
Да нязведаных даляў, вышыняў і зор.
І глядзяць на ўвесь свет васільковыя вочы
Беларускай зямлі, скрыжаванай, святой.
 
Ганаруся зямлёй сваёй вольнай Радзімы,
Што змагалася мужна заўжды 

ў барацьбе…
Краю родны, цудоўны, навекі адзіны,
Не стрымаю я радасных слёз за цябе.
 
Я шаную цябе, краю мой незалежны,
Ты і ў святы, і ў будні заўсёды са мной.
Я люблю твае пушчы, азёры і вежы –
І няма больш нідзе прыгажосці такой...

ПРОСЬБА
 
Навучы мяне жыць
                                     іначай,
каб дарэмна не траціць 
                                     гарэння...
Бы касцёр, 
непрыкметна я гасну,
калі жар мой 
табе
не патрэбен.
Пажадай мне пражыць 
разнастайна,
непагасна, 
як прашчур, – разважна,
каб ісці ў невядомасць
адчайна,
каб ніколі не быць табе 
ў цяжкасць.
Не кляні мяне 
словам 
калючым,

навучы лепей жыць 
іначай…
Адвядзі ад памылак 
балючых,
бо сябе 
         недарэчна 
                    растрачу.

ВЯРТАННЕ Ў МАЛАДОСЦЬ

Я шукаю цябе ўдалячыні,
па-за межамі даўніх гадоў…
Спадзяюся, што ты мне адчыніш
тайны ўсе неразгаданых сноў…
Толькі б зноўку з табою сустрэцца,
каб, на радасць, адвесці душу,
каб нанова затахкала сэрца,
што ў грудзях, нібы камень, нашу.
Дзе ж схавалася ты, прыгажуня?
За якой недасяжнай сцяной?..
Адгукніся! Вярніся – прашу я!
Ці хоць зданню паўстань прада мной.
У жыцці, на жаль, часам бывае,
што губляеш каштоўнае штось…
Дык жа памяць назад нас вяртае,
каб на момант адчуць маладосць.

РОДНАЯ ЗЯМЛЯ

Пахнеш, як мама, 
                        ты сырадоем.
І кожны мне твой каласок 
                        так знаёмы,
і кожная сцежка твая, 
                        і ручэй,
а дні без цябе – 
                        нібы цемень начэй…
Але і ў расстанні – 
                        табою жыву,
таму я 
                 жыццём заўжды даражу.

МАЙСЕЕВІЧЫ

О, дарагія Майсеевічы, 
Мая вёсачка ненаглядная,
Па сваёй маляўнічай велічы
Для мяне ты надзвычай прывабная…
Каля Пцічы-ракі прытулілася,
Як дачушка да любай матулі,
Ды з лясамі навек параднілася,
Каб цябе ад нягод адхінулі.
У прысадах усё красуешся –
Хаты многія асірацелі…
Наваколлем так міла любуешся
І ўглядаешся ў задуменні…
Ты чакаеш дзяцей сваіх блудных,
Спадзяешся на іх пакаянне,
Што не толькі патрэбны ім вуды,
А ў любві да цябе прызнанне…
Не знікай жа, старэнькая вёска!
Хай цябе абнаўляе патомства…
Хоць твой лёс нелагодны і дзёрзкі,
Ды не згіне такое прыгоства!

ПЕСНЯ ЮНАЦТВА

Нясём жаданняў шмат узнёслых – 
Натхненне дасць нам кожны дзень…
І вабіць нас на творчасць вёсны
Чароўным ветразем надзей.

Масты надзеі, масты надзеі
Вядуць юнацтва праз гады,
Масты надзеі, масты надзеі
Нас аб'ядналі назаўжды.

Усіх нас акрыляе вера,
Бо з песняй у сэрцы мы жывём,
І па шляху жыцця наперад
Заўсёды з радасцю ідзём.

Масты надзеі, масты надзеі
Вядуць юнацтва праз гады,
Масты надзеі, масты надзеі
Нас аб'ядналі назаўжды.

У песнях ёсць святая сіла
Таемных мараў і надзей.
Навечна песня парадніла
Усіх дарослых і дзяцей.

Масты надзеі, масты надзеі
Вядуць юнацтва праз гады,
Масты надзеі, масты надзеі
Нас аб'ядналі назаўжды.

***

Не прымаю
зайздрасці чорнай, 
не прымаю 
прытворнай усмешкі, 
лепш 
горкая праўда 
                   ў вочы, 
чым фальш прыхаваны 
                    для выгадаў...
Ёсць людзі, 
якія гатовы 
цябе растаптаць 
                   за спін́ ай, 
ёсць людзі, 
якія ніколі 
не будуць 
            у бядзе спачуваць. 
Без хітрасці 
жыць 
             не ўсе хочуць, 

адкрытымі 
быць 
            не ўсе могуць,
затое 
душой уваскрэснеш, 
калі 
ты 
дабро падорыш.

НА ВУЧЭННЯХ

Сухія дровы весела гараць,
сучкі ў агні страляюць, 
                                    як патроны,
іскрыначкі да воблачкаў 
                                    ляцяць
і попелам садзяцца на пагоны.
Ля вогнішча – і галасы, 
                                     і смех,
гарачы бляск жыве 
                          па смуглых тварах,
сучасны Вася Цёркін 
                               для
                                      ўцех
іграе на абшарпанай гітары…
Назаўтра «бой». 
                            Нам рана на світанні
ісці ў атаку першую адчайна.
А ў сэрцах 
                            неадольныя жаданні,
каб неба было чыстым 
                                  і звычайным!

РАЗАМ З ВАЛЯНЦІНАМ ТАЎЛАЕМ

На вуліцы Замкавай домік Таўлая
Так ветліва творцаў усіх сустракае.
Сюды мы завітваем, быццам на споведзь,
І душы свае ад тлуму адводзім.
Сюды мы ідзём, як на веча ці свята,
Тут многа сяброў і натхнення багата,
Тут мы абмяркоўваем нашы праблемы
І высвятляем надзённыя тэмы…
Ліра паэта жыве сёння з намі
Ды не сціхае ніколі з гадамі,
Мужнае слова яго заклікала
Змагацца за волю і з рознай навалай…
Зведаў астрогі, нямала нягодаў,
Але ён заўсёды быў разам з народам.
Рана ўключыўся ў падпольную дзейнасць,
Каб захаваць сваю годнасць і вернасць
Зямлі беларускай, бацькоўскаму краю,
Які Прынямоннем мы называем.
Жыў барацьбіт гадоў некалькі ў Лідзе,
Ля замка штодзённа ў задуме хадзіў ён,

У горадзе гэтым спаткаўся з Купалам,
Песня чыя яго сэрца кранала…
Дачасна пакінуў свет стойкі паэт,
А творы для нас як святы запавет:
Паэмы і шчырыя вершы чытаем,
Каб заставацца разам з Таўлаем.

ПАНЯМОНЦЫ

Прытаілася пад сонцам
Наша вёска Панямонцы.
Уздоўж Нёмана-ракі
Выглядае з-пад рукі.

У засені старых садоў,
Пад сховай ліп, бяроз, дубоў
Яна бабулькаю стаіць
І так задумліва маўчыць.

А клёны каля сядзібаў,
Бы волаты тыя на дзіва,
Вясковыя хаты вартуюць
Ды з небам аб нечым мяркуюць.

Тут некалі песні гучалі
І па-майстэрску ў кроснах ткалі,
Былі тут школа, сельскі ФАП
І крама, дзе тавараў шмат…

Цяпер тут ходзяць аўталаўкі, 
Нашчадкі зрэдку прыязджаюць,
А гараджане для забаўкі
Пад дачы хаты ўсё купляюць.

Для мяне, як божы рай,
Панямонцы – цуда-казка…
Ды хоць раз ты пабывай
Ў гэтай вёсцы, калі ласка!

***

Папрокамі ты сэрца не раздобрыш
і кпінамі душу не разагрэеш…
Калі ж усмешку цёплую падорыш – 
то майму слову назаўжды паверыш.
Ты не жадай няшчасця мне і гора,
не падстаўляй падножку на дарозе.
Мне не забыць найлепшага ўчора,
бо дбаю я аб заўтрашнім у трывозе…

УВАСКРЭСЕННЕ

Калі лятае ў небе птушка, 
калі снег кружыцца над намі,
калі зямелька пад нагамі
нам служыць вернай папялушкай,
тады імкнуся я душою
туды, дзе сонца і любоў,
каб уваскрэснуць зноў і зноў
над гэтай вечнасцю святою.

КАРЫТНІЦА

Карытніца, вёска лясная,
Паблізу славутага Нёмана
Схавалася па-партызанску
Ля пушчы густой Ліпічанскай.
Жывуць тут цудоўныя людзі,
Што ўмеюць адольваць нягоды,
Спяваюць яны і жартуюць,
Спрадвеку рупліва працуюць,
З усмешкай гасцей сустракаюць – 
Ад шчырага сэрца частуюць…
Пашана вам, карытняне,
За дбайнасць вашу, старанне!

ПА СУТНАСЦІ

Позні вечар. А на сэрцы 
светлае натхненне.
Я нібыта на паверцы
ў гэты час асенні. 
– Для чаго была патрэба,
што сказаў не тое? – 
запытаўся я у неба,
ўспомніўшы былое…
Так, былі ў мяне памылкі
і грахі, дарэчы…
Але ў гэтыя хвілінкі
іншых не калечыў.
Сам сабе я толькі шкодзіў,
сам сябе тыраніў,
ды ніколі не падводзіў,
нікога не раніў.
І да старасці да самай
не крывіў душою,
з мовай роднаю таксама
жыў, як са святою…

Вось такога мяне мама
на свет нарадзіла,
мо таму прыйшоў да Храма,
дзе мне ўсё так міла…

СВЯТЛО

Нам каханне крылы надае,
таму кахаць заўжды спяшайся,
яго агню ты не цураўся
ды пачуцці не хавай свае.
Ты паглядзі: у начной цішы
як зорка скрозь імглу мігае…
Так змрочнасць нашу разганяе
святло акрыленай душы.

СУСТРЭЧА
 
Я сустрэўся з роднаю зямлёй,
са сваім лясным, прыпціцкім краем,
з рэчкай, апавітаю вярбой,
што заўжды мяне дамоў чакае.
Я прыйшоў да вас, мае лугі,
дзе калісьці бегаў росным раннем…
Я абняўся з клёнам дарагім,
пад якім спаткаў сваё каханне.
Я прысеў ля матчынае хаты,
ціхай і засмучанай такой,
каб застацца шчодрым і багатым
той любоўю да зямлі сваёй.

***

Не кляні мяне дарэмна,
слоў не шлі ліхіх…
Без цябе 
              праклёны, 
                                 кпіны
чую ад другіх.
Уначы не плач употай,
гледзячы ў акно…
Без цябе 
               сваёй маркоты
ўдосталь у мяне.
Ды не толькі знаў прыязнасць – 
у тым мая віна…
Без цябе 
           за ўсе памылкі
я плачу спаўна.
Іншы раз хмурней за хмару
я брыду дамоў…
Без цябе… 
                  А ўрэшце, лепей
ўсё ж з табою зноў!

БЯССОННІЦА

Не спіцца. Трывожна і мулка…
Я думаю, што зрабіў
не так, як трэба па правілах,
як трэба для душы.
Вачэй не заплюшчу, хоць выкалі,
хоць скотчам ты іх заклей,
ды з сэрца тое не выкінеш,
што незнарок награшыў…
Бяссонніца хай ачысціць
цела маё ад блуду, – 
тады, магчыма, аднойчы
спакойна і моцна засну.

ВЕРНАСЦЬ
 

Глыбока карэннямі зросся з зямлёю
разлапы, прысадзісты дуб адзінокі,
пасаджаны некалі продкам далёкім
у полі за ціхаю вёскай маёю.
 
Ён мохам, як футрам шыкоўным, абшыты,
стаіць, нібы волат, на роднай раллі...
І з месца яго не зварушыш нічым ты –
навекі ён верны матулі-зямлі.

ГОДНАСЦЬ
Памяці Алесі Бурак

Упэўнена магу сказаць,
Якое сэрца ў гэтае жанчыны:
У роспачы сяброў не пакідаць,
Недасыпаць ад працы без спачыну,
Адольваць крыўды, здрады, боль і лёс,
Праз немагчымае ісці высакародна
І жартаваць, дзе сэрца прагне слёз,
Нямногія змаглі б настолькі годна…

***

Цішыня пяшчотнаю пушынкай
упала з трыдзявятай вышыні...
Толькі скача рыссю безупынку
нехта на апуджаным кані...
  
Пачакай жа, вершнік заспяшалы,
хуткі бег на момант супыні –
і пачуеш, як за перавалам
нерушнае просяць цішыні.

ПАКАЯННЕ

Пачуць мяне ці зможаш ты?
Ці зразумець мяне ты хочаш?..
Якое выйсце з глухаты,
каб усміхнулася ў вочы?
Што мне зрабіць, каб ты была
са мной ласкаваю заўсёды, 
што мне сказаць, каб ажыла
цяплынь тваёй сардэчнай згоды?
За несуцешны нораў свой
сябе я строга дакараю
і жыць хачу з адной табой,
з любоўю без канца і краю.
Ты мне прабач і дай мне шанс
сябе ў належны стан паставіць,
а твой давер хоць у аванс,
як лекар той, мяне паправіць.
Гады імчацца незваротна – 
нам не знайсці другога шчасця…
І як бы ні было гаркотна,
давай забудзем пра напасці…

Давай памірымся шчэ раз – 
ды мо апошні да сканання…
Няхай настане зорны час
у лёсе нашага кахання!

АДБІТКІ
***

Жанчына 
з заснежанымі бровамі 
ўвайшла ў маю цёплую хату…
Вось чаму 
радуе мяне 
завейная зіма.

***
Я прагну
кахання
і цішыні
на ўлонні прыроды…
О, толькі б
зелянела трава
і зіхацелі зоркі!

***
Ты ўяўляеш:
вабяць мяне
ападаючыя пялёсткі
яблыневай квецені…

Цішэй!
Давай
паслухаем музыку
гэтага цветабою!

***
… Ды ўсё ж 
зберагчы мы павінны 
сваю годнасць, 
свае карані… 
Не згарэць бы дачасна 
ў агні 
абыякавасці 
агіднай!

***
Сын
даўно ўжо не піша ёй лісты…
Цяпер любіць старую
толькі яе сабака.
Вядома,
яна ж гадавала Барса
яшчэ шчанюком…

***
Дзве вясёлыя дзяўчыны
мімаходзь глянулі на хлопца-калеку – 
і імгненна растапталі,
як кузурку,
бяздушным позіркам…

***
Дрэўца 
ссякалі без жалю, 
таму што засціла вокны яно…
У хаце 
стала крышку святлей, 
ды затое ў душы 
цёмна-цёмна!

***
Назаўсёды
растае сцяжынка
ў маленства.
З таго часу,
як мой праўнук
пачаў хадзіць,

беспарадак
у маёй кватэры
не раздражняе мяне.

***
На дрэве
лісток трапятаўся.
Зляцеў.
Ды толькі дрэву
не стала лягчэй.

***
Лютуюць сквапныя марозы,
завейна сцелюцца снягі,
і аб'інелыя бярозы
стаяць пад покрывам тугі.

***
Вароны чорнымі кропкамі
аселі між белых бяроз.
Восень слязамі горкімі
аплаквае жорсткі лёс.

***
Я іду.
Пад нагамі – друхлядзь. 
Пераступаю.
І – болей не трэба…

***
З самім сабой вяду гаворку
пра наш разумны, дзіўны век…
Ну што нам з атамаў тых толку,
калі нядобры чалавек.

***
Я спаткнуўся аб камень,
які ляжыць на пагорку.
Тады падумаў:
няўжо
карае ён мяне
за тое,
што ніхто раней
не скрануў 
яго
з месца…

***
Дождж за акном імглісты.
І неба ў шэрані злоснай.
На правы бок павярнуся – 
                             ты побач!
Мне светла і млосна…

***
Жыву сам з сабой
у супярэчнасці,
як мір з вайной,
дабро са злом,
як новае са старым,
жыццё са смерцю…

Калі ж я стану жыць іначай,
лічыце мяне жывёлай.

***
Даўно за поўнач.
А людзі ідуць і ідуць,
хто куды…

Гляджу на іх постаці
з акна вартаўніка.
І бачу: знікаюць яны непрыкметна
паміж тратуарам і небам.

***
Сярэдніх гадоў мужчына
ноччу збірае пляшкі,
рыецца ў скрынках для смецця.
А я задумаўся:
няўжо такі клопат у яго,
што не спіцца?

***
Не здзекуйся з малога,
бо сам жа быў такім.
Не смейся са старога,
бо сам ты будзеш ім.

РОЗДУМ

Як часта мы скептычныя да зменаў,
як часта мы сляпыя да жыцця…
Не бачым уласцівасці адменнай
у звычнасці прыроднага быцця.
І мудрасці бацькоў не прыкмячаем
(а ім ад гэтага балюча і нялёгка),
і быццам бы наўмысна забываем
пра існасць пераемнасці вытокаў…
Няўжо законы мамантаўскай эры,
не знала што ні нораваў, ні толкаў,
захоўваюцца намі ў нейкай меры
ў нашай падсвядомасці глыбокай…
Таму, напэўна, скупімся на шчодрасць,
на ласку, неабходную так людзям,
і выявіць імкнёмся сваю годнасць,
б'ючы сябе што моцы ёсць у грудзі…
Жыццёвы прынцып груз яшчэ цяжэйшы
кладзе на плечы новых пакаленняў.
Не ўяўляю годнасці вышэйшай,
чым сталасць чалавечага сумлення.

***

Я іду 
па вясенняй зямлі, 
па пяшчотна-квяцістым лузе. 
Не спяшаючы… 
Узнёсла нясу 
сакавітую радасць 
поўныя грудзі. 
Я іду – 
          а мяне 
птушкі з песняй вясёлай, 
як вясну, 
як узлёт,
сустракаюць.
Я іду – 
           а здаля
мнагазычна,
             бадзёра 
ўвесь зялёны абшар
мяне кліча…
Я бясконца шчаслівы! 
Шчаслівы!

МАЯ ДОЛЯ

Беларусь…
            І белыя бярозы,
як царэўны, 
            на дняпроўскіх кручах, 
як мадонна – 
            гордая Каложа…
Беларусь – 
            маё святло гаючае.
Ефрасінняй мудраю 
            на ўлонні
ты стаіш вякамі ў непакоі…
Беларусь, я на тваёй далоні – 
і другой сабе не зычу долі.

ВІТАЙЦЕ НОВЫ ГОД!

З бязмежнага сусветнага ўлоння
Да нас прыходзіць Новы год,
З вялікай радасцю страчае сёння
Яго дзень першы наш народ.
І пеніцца віно, пазвоньваюць бакалы,
Усмешкі светлыя і ёлкі зіхацяць…
Спагада і любоў пагасяць хай напалы,
Сяброўства намагайцеся ўзмацняць,
Каб не было гаротных на планеце,
Каб морак ночы не спавіў святло…
Нясі, ГОД НОВЫ, мір старым і дзецям,
Усім зямлянам дай душы цяпло!
Шырэй, гасцінна сэрцы расчыняйце,
Для шчасця і для ўдач вітайце Новы год!
Святое ісціны ўсё ж не забывайце,
Што справы добрыя стварае сам народ.

КРЭДА

Я спадзяюся на лепшае,
На тое, якое наперадзе,
Бо час неадчэпна прыспешвае
Сябе знайсці на тым беразе...
Дарогамі ішоў рознымі...
Жыццё мяне азадачвала
Умовамі невыноснымі,
Што, як умеў, перайначваў я.
І зараз па хвалях разгневаных
Плыву безупынку і светачна,
Каб шлях свой зямны адмераны
Завершыць сумленна і велічна.

